
Apoll und Daphne

Qui tamen insequitur, pennis adiutus Amoris 

ocior est requiemque negat tergoque fugacis 

inminet et crinem sparsum cervicibus adflat. 

Viribus absumptis expalluit illa, citaeque 

victa labore fugae, spectans Peneïdas undas, 

„Fer pater“ inquit „opem! Si flumina numen habetis, 

qua nimium placui, mutando perde figuram!“

Vix prece finita, torpor gravis occupat artus: 

mollia cinguntur tenui praecordia libro, 

in frondem crines, in ramos bracchia crescunt, 

pes, modo tam velox, pigris radicibus haeret, 

ora cacumen obit; remanet nitor unus in illa. 

Hanc quoque Phoebus amat, positaque in stipite dextra 

sentit adhuc trepidare novo sub cortice pectus, 

conplexusque suis ramos, ut membra, lacertis 

oscula dat ligno: refugit tamen oscula lignum.

Cui deus „At quoniam coniunx mea non potes esse, 

arbor eris certe“ dixit „mea. Semper habebunt 

te coma, te citharae, te nostrae, laure, pharetrae. [...]

Utque meum intonsis caput est iuvenale capillis, 

tu quoque perpetuos semper gere frondis honores.“  



P. Ovidius Naso, Met. I 540-565 gek. (144W.)  
Raub der Proserpina

Haud procul Hennaeis lacus est a moenibus altae, 

nomine Pergus, aquae: non illo plura Caystros 

carmina cygnorum labentibus audit in undis. 

Silva coronat aquas cingens latus omne, suisque 

frondibus ut velo Phoebeos submovet ictus. 

Frigora dant rami, varios humus umida flores: 

perpetuum ver est. Quo dum Proserpina luco 

ludit et aut violas aut candida lilia carpit, 

dumque puellari studio calathosque sinumque 

implet et aequales certat superare legendo, 

paene simul visa est dilectaque raptaque Diti: 

usque adeo est properatus amor. Dea territa maesto 


et matrem et comites, sed matrem saepius, ore 

clamat, et ut summa vestem laniarat ab ora, 

conlecti flores tunicis cecidere remissis; 

tantaque simplicitas puerilibus adfuit annis:

haec quoque virgineum movit iactura dolorem. 



P. Ovidius Naso, Met. V 385-401 (114W.)  
Aeneas auf der Flucht aus Troja

„Iam iam nulla mora est; sequor et qua ducitis adsum. 

Di patrii, servate domum, servate nepotem. 

Vestrum hoc augurium vestroque in numine Troia est. 

Cedo equidem nec, nate, tibi comes ire recuso.“

Dixerat ille, et iam per moenia clarior ignis 

auditur propiusque aestus incendia volvunt. 

„Ergo age, care pater, cervici inponere nostrae; 

ipse subibo umeris nec me labor iste gravabit. 

Quo res cumque cadent, unum et commune periclum, 

una salus ambobus erit. Mihi parvus Iulus 

sit comes, et longe servet vestigia coniunx. [...]

Tu, genitor, cape sacra manu patriosque penatis; 

me bello e tanto digressum et caede recenti 

attrectare nefas, donec me flumine vivo 

abluero.“ 



P. Vergilius Maro,  Aen. II 701-720 gek. (105W.)  
Laokoon

Diffugimus visu exsangues. Illi agmine certo

Laocoonta petunt; et primum parva duorum

corpora natorum serpens amplexus uterque

implicat et miseros morsu depascitur artus;

post ipsum auxilio subeuntem ac tela ferentem

corripiunt spirisque ligant ingentibus; et iam

bis medium amplexi, bis collo squamea circum

terga dati superant capite et cervicibus altis.

Ille simul manibus tendit divellere nodos

perfusus sanie vittas atroque veneno

clamores simul horrendos ad sidera tollit. 

P. Vergilius Maro, Aeneis II 212-222 (67W.)  
